
Kjak

Klaksvíkar 
Sjúkrahús 
fekk játtan 
eftir egnum 
tilmæli
Tað var ikki sørt undr­
anarvert at hoyra sjúkra­
hússtjóran í Klaksvík stað­
festa í Kringvarpinum, 
at hann bert hevði fing­
ið íløgupengar til at 
“pjøssa uppá” sjúkrahúsið. 
Veruleikin er, at fíggjar­
karmurin er lagdur eftir 
tilmæli frá sjúkrahússtjór­
anum sjálvum.

”Mælt verður til, at 5 
mió. kr. verða funnar í ár og 
restin yvir tey næstu tvey 
fíggjarárini. Bygginevnd 
og serkøn (arkitektar/
verkfrøðingar) eiga bein­
anvegin at fara í gongd við 
eina neyva umbyggingar­
ætlan. “

Soleiðis skrivar sjúkra­
hússtjórin til Heilsu­
málaráðið í sambandi 
við fyrireikingarnar til 
samráðingarnar í vár um 
fíggjarkarmar fyri næstu 
árini. Hetta eftir, at part­
arnir hava staðfest, at tað 
ikki er hugsandi at farið 
verður undir at byggja nýtt 
sjúkrahús í Klaksvík fyrr 
enn um nøkur ár.

Hetta tilmæli tók eg til 
mín og bað um pengarnar í 
samráðingunum við lands­
stýrið. Men tað eydnaðist 
ikki tá ikki í fyrstu atløgu 
at fáa neyðugu upphædd­
irnar.

Tó bar betur til, tá mál­
ið var til viðgerðar í fíggj­
arnevndini. Eftir nógv 
samskifti við fíggjarnevnd­
arlimirnar eydnaðist at 
fáa neyðuga peningin, 
júst eftir tilmælinum frá 
Klaksvíkar Sjúkrahúsi. 
Sostatt fær sjúkrahúsið 5 
mió hvørt árið í 2012, 2013 
og 2014 eftir samtyktu 
fíggjarkarmunum. Afturat 
hesum er játtanin hjá 
Landsverki til viðlíkahald 
av almennum bygningum 

somuleiðis hækkað. Hetta 
eru somuleiðis pengar, ið 
kunnu nýtast til umvæl­
ingar á Klaksvíkar Sjúkra­
húsi. Sjálsagt hevði eg verið 
fegin, um tað eydnaðist at 
fáa enn meira pening til 
dagføringar av Klaksvíkar 
Sjúkrahúsi.

Tó so, íløgupeningurin 
til Klaksvíkar Sjúkrahús 
skal eftir tilmæli frá sjúkra­
húsinum sjálvum nýtast 
soleiðis:
•	 Umbygging á deild A – 

nýggju felagsdeildini: 3,0 
mió. kr.

•	 Skurð- og skaðastovu
umráðið: 2,0 mió. kr.

•	 Umbygging á deild M – 
nýtt ambulatorium v.m. 
2,0 mió. kr.

•	 Aðrar tillagingar runt 
um í húsunum: 3,0 mió. 
kr.

•	 Viðlíkahald, máling av 
øllum bygningum: 2,0 
mió. kr.

•	 Renovering av gulu hús
unum í urtagarðinum: 
3,0 mió. kr.

•	 Hetta er tilsamans 15,0 
mió. kr.

Ætlanin um nýtt Heilsuhús 
í Klaksvík er ógvuliga 
áhugaverd. Men hon krevur 
nærri politiska viðgerð. Og 
ongi lyfti eru enn givin – 
heldur ikki av fyrrverandi 
landsstýrisfólkum.

Skapa bú

Kári á Rógvi
løgtingsmaður og formaður 
Sjálvstýrisfloksins

S j á l v s t ý r i s f l o k k u r i n 
seinnu árini gjørt nógv við 
at orða greiðan politikk. 
Landsnevndin hevur gjørt 
valskránna munandi meiri 
miðvísa og operativa. Val­
skráin er á veg.

Dimmalætting hevur av 
røttum lagt dent á at fáa 
praktiskan og samskipan 
politikk í brennidepilin. 
Tíverri sæst denturin tó mest 
í oddagreinum; tíðindi eru 
ov ofta um stríð og persónar, 
ov lítið um innihaldsligan 
politikk. Sjálvstýrisflokkurin 
hevur lagt mong tíggjutals 
uppskot fyri tingið – harav 
fleiri eru samtykt – uttan 
umrøðu í ‘landsins einastu 
ávís.’ Havi til fánýtis hildið 
tíðindafund at greiða frá t.d. 
skúlareformi okkara, sum 
er so mikið áhugaverdur, at 
borgarstjórar umboðandi 
meirilutan av Føroya fólki 
vóru á hoyringsfundi um 
henda reform, sum er einasta 
greiða alternativ til ætlanir 
landsstýris. 

Men lat meg fara inn í 
miðvísa og uppbyggiliga 
kjakið við oddagreinina. 
Hvørjar eru ætlanir okkara 
fyri føroyska búskapin? Jú, 
vit ætla liberala umskipan. 
Vinnustudningur og oyðsl 
skulu miðvíst avtakast. 
Fyrisiting og almannamál 
skulu lagast eftir ráðum og 
tørvi. Aðalstýrini verða 5 í 
tali, stovnar lagdir saman, 
kommunur lagdar saman. 
Fiskivinnan skal geva best 
møgulig íkast fyri búskapin. 
Skattur skal umleggjast 
frá inntøku og vinningi til 
dálking, olju og tilfeingi. Ar­
beiðsmegin skal vaksa og 
førleikamennast; vit fara 
at satsa sera stórt uppá út­
búgvingar, bókligar, fakligar 
og eftirútbúgvingar, og vit 
fara at lata dyrnar upp fyri 
tilflyting og heimaturflyting. 
Umleggjast skal frá olju til 
jarðhita, sjóvarfalsorku og 
aðra varðandi orku. Hartil 
koma lægri skúlaaldur og 
hægri pensjónsaldur.

Fremjast í verki
Hatta vóru so nakrar yvir­
skriftir, men tær kunnu 
fremjast. Rakstrarstuðul til 
landbúnaðar, serskipanir 
fyri fiskivinnu, sum virka 
sum studningur, spjaddir 
og tilvildarligir frádráttir 
– burtur við tí! Saman við 
teimum komandi tilfeingis­
gjøldum, eins og olju- og 
dálkingargjøldum, fara 
skrottaðir studningar og 
frádráttir at fíggja munandi 
lægri lønarskatt fyri vanliga 
fólkið og vinningskatt fyri 
vinnulívið. Hetta setur gongd 
á.

Sjálvstýrisflokkurin er 
sera væl fyri við fólki. Listin 
hjá okkum hevur samanlagt 
førleikar at stýra landinum, 
við royndum innan øll 
viðkomandi øki, frá privatum 
vinnulívi, til almenna fyri­
siting, til gransking, til sjálvs­
ognarstovnar, til kommunur, 
og so frameftirni. Eitt átak 
hjá hópi okkara hevur verið 
uppskotið um realkreditt. Vit 
hava víst á, at um Realurin 

ger sum ætlanin var fyri 60 
árum síðani, so fellur rentan, 
harvið eisini rentustuðulin. 
Læsa vit síðani fyri tilgongd 
í næstu uppgangstíðum, so 
forða vit húsaprísunum at 
fara á flog aftur, og um kr. 
150.000.000 verða sum frá 
líður tøkar á fíggjarlógini. 
Nóg mikið at tvífalda Fróð­
skaparsetrið.

Vit halda sjálvstýri vera 
líka nógv fyri einstaklingar 
og bólkar sum fyri landið 
alt. Vit duga at rationalisera 
almenna geiran, tora at 
taka búskaparavgerðir og 
brúka ikki ófíggjaðar ella til­
vildarligar skattalættar. 

Vit skapa okkum bú her á 
landi. Vit byggja á bjartskygni, 
sjálvbjargni og tolsemi. Men 
vit hava førleikar og ætlanir 
at tryggja búskap. Vit leggja 
valskrá fram í næstum.

John Johannessen
landsstýrismaður í heilsu- 
og innlendismálum

Verið góð við fiskivinnuna

Bogi Andreasen

Sovorðin øði hevur sjáldan 
verið í løgtinginum. Á miðari 
nátt játtar ein meiriluti 20 mió 
til Salt, ein annar 250 mió til 
nýtt havrannsóknarskip, ein 
triði áleggur fiskimonnum 
‘loysigjald’ fyri at sleppa at 
fiska makrel, ein fjórði bann­
ar smábátum at royna innan 
fyri 3 fjórðingar, ein fimti 
samtykkir búskapargrunn 
av savna ‘tilfeingisgjald í’, 
osfrv.

Harmiligt at síggja okkara 
høvuðsvinnu so illa viðfarna. 
Hon, sum føðir og klæðir 
okkum øll. 

Okkara sjómenn fiskaðu 
½ miljón tons í 2009 av ‘ogn 
Føroya fólks’. Tað svarar til 
11 tons av fiski pr. føroying í 
miðal. 

Til sammetingar fiskar 
Ísland 4 tons pr. íslending, 
Grønland 2 tons pr. grøn­
lending, og Noreg 0,4 tons pr. 

norðmann, (alt smbr. Hag­
stovuni).

Hví eru vit so ill ella líkasæl 
við okkara høvuðsvinnu? 

Serliga tey, sum arbeiða á 
landi, og mest vit, sum fáa løn 
frá tí almenna, áttu at borið 
tey, sum fiska og arbeiða við 
fiski, á lógvum.

Er tað ikki fantastiska 
væl klárað av 1.600 fólkum 
í fiskivinnuni (og 500 í 
alivinnuni) at føða og klæða 

50.000 føroyingar? Hvør onn­
ur fiskivinna í verðini hevði 
klárað tað?

Verið tí góð við fiskivinn­
una! Leggið hana ikki í fleiri 
almenn høft! 

Loysið hana ikki frá 
privata ognarrættinum! Tí 
so fíggjar eingin føroysk 
fiskiskip aftur! So doyggja 
vit í hungri og mugu flyta 
burtur.


